
Upadeshachaturvimshatih

ઉપદેશચતુર્વિંશતિઃ 

કરણં સર્વસિદ્ધીનાં ચિત્તાનુસરણં ગુરોઃ ।
ઇતિ નિશ્ચિત્ય સર્વેષુ કાર્યેષુ પ્રવિશાર્ભક॥ ૧॥
સુતેષુ કરુણા યદ્વત્પ્રસવિત્ર્યાસ્તતોઽપિ ચ ।
પ્રભૂતા કરુણા શિષ્યે સદ્ગુરોરિતિ નિશ્ચિનુ॥ ૨॥
માતાપિતરાવસ્મિઞ્જન્મન્યેવાર્ભકસ્ય સુખવૃદ્ધિમ્ ।
ઇચ્છત આગામિજનુઃસૌખ્યં સ્મરતો ન જાત્વપિ હિ॥ ૩॥
શિષ્યસ્ય સદ્ગુરુઃ ખલુ સઞ્ચિતમુખપાપસઙ્ગરાહિત્યમ્  ।
કિઞ્ચાવૃત્તિવિહીનં બ્રહ્મપદં કાઙ્ક્ષતે કૃપયા॥ ૪॥
સૌખ્યં ચ તદપિ સંશૃણુ યત્પિતરાવિચ્છતસ્તનૂજસ્ય ।
ભાર્યાં બિભર્તુ તનયાન્પ્રાપ્નોતુ તનોતુ સતતતદ્રક્ષામ્॥ ૫॥
આર્જયતુ ચ ધનમનિશં યયા કયાચિત્પ્રણાલ્યાયમ્ ।
અપિ નૌ જીર્ણવયસ્કૌ પાતુ ચ મોદેન સર્વવિષયેષુ॥ ૬॥
રાજ્ઞાં વા ધનિકાનાં મનોઽનુવૃત્તિં  વિધાય તનુજાતઃ ।
અભ્યધિકં તત્તોષં પ્રાપ્નોતુ ચ તેન બહુલધનમ્॥ ૭॥
ઇતિ બહુલદુઃખમેવ હિ સૌખ્યાભાસં તનૂજસ્ય ।
પિતરૌ લોકે રાત્રિન્દિવમેવ ચિન્તયન્તૌ સ્તઃ॥ ૮॥
મા સજ્જતુ મચ્છિષ્યો ધનદારાસ્નિગ્ધપુત્રગેહેષુ ।
તદ્રક્ષણાર્થમર્થગ્રહણે યત્નં ન કઞ્ચિદપિ કુર્યાત્॥ ૯॥
મા કુરુતાદ્દશનાનાં વિવૃતિં  ધનિકાગ્રતઃ કદાચિદપિ ।
મા ભૂપતોષણાર્થં સ્તુતિમપિ વિતનોતુ દીનવાક્સરણિમ્॥ ૧૦॥
માંસાસૃઙ્મલરાશૌ દેહેઽહન્તા કદાપિ મા ભવતુ ।
નશ્વરતમેષુ જાત્વપિ ભોગેષ્વાસ્થાલવોઽપિ મા ભૂયાત્॥ ૧૧॥

મા સાર્વભૌમપદવીં  વાઞ્છતુ મા દેવરાજતાં ક્વાપિ ।
શમદાન્ત્યુપરતિમુખષટ્સમ્પદમાપ્નોતુ સુસ્થિરાં શીઘ્રમ્॥ ૧૨॥
નિત્યાનિત્યવિવેકં મોક્ષપ્રાસાદગમનનિઃશ્રેણિમ્ ।
દૃઢતરમુમુક્ષુતામપ્યાશ્રયતાત્સત્વરં સુખેનૈવ॥ ૧૩॥
સુવિધાય સશિખવપનં છિત્વા કર્માર્થમાદૃતં સૂત્રમ્ ।
સ્વીકૃતપારમહસ્યો વિહર સુખેનેતિ સદ્ગુરુર્બ્રૂતે॥ ૧૪॥
યદિ યૌ કૌચિત્પિતરાવિચ્છત આત્મોદ્ભવસ્ય પરમપદમ્ ।
તૌ તર્હિ  સદ્ગુરુસ્થલકૃતાભિષેકૌ વિજાનીહિ॥ ૧૫॥
પિત્રોશ્ચ સદ્ગુરોરપ્યન્તરમેવં વિમૃશ્ય વત્સ ચિરમ્ ।
નિત્યસુખેચ્છા ચેત્તવ તરસા વ્રજ સદ્ગુરું શરણમ્॥ ૧૬॥
સદ્ગરુરિહ સમ્પ્રાપ્તં શિષ્યં તત્ત્વં યથાવદુપદિશ્ય ।
દયયા નૈસર્ગિક્યા  નિત્યસુખં પ્રાપયેત્તરસા॥ ૧૭॥
ઇતિ યતિવચઃપ્રબુદ્ધઃ શિશુરૂહાપોહદક્ષમતિરેવમ્ ।
પપ્રચ્છ મુક્તિકામસ્ત્યક્તૈહિકપારલૌકિકેચ્છઃ સન્॥ ૧૮॥
શિષ્ય ઉવાચ–
સદ્ગુરુસેવનમેવ હિ નિત્યસુખાવાપ્તિસાધનં બ્રૂષે ।
સદ્ગુરુરીદૃશ ઇતિ મે યતિવર તલ્લક્ષણં બ્રૂહિ॥ ૧૯॥
ગુરુરુવાચ-
નિર્હેતુકકરુણાજનિભૂમિઃ સન્ત્યક્તવિષયેચ્છઃ ।
લુપ્તસ્વપરત્વમતિઃ સ્મિતલસદાસ્યામ્બુજઃ સતતમ્॥ ૨૦॥
શીલિતનિગમાન્તતતિઃ પાલિતમૈત્રીપ્રમુખ્યગુણજાલઃ ।
તત્ત્વોપદેશનિરતઃ સત્વરમેવાઙ્ઘ્રિનમ્રલોકાનામ્ ॥ ૨૧॥
સક્રોધાનક્રોધાન્ રાગાઢ્યાન્ રાગનિર્મુક્તાન્ ।
કુર્વાણો વિષયેષ્વતિવૈરસ્યં બોધયંસ્તરસા॥ ૨૨॥
લોકાર્થમાશ્રમોચિતચર્યાનિરતઃ સમાધિરહિતેષુ ।
કાલેષુ કિઞ્ચ કૃષ્ણદ્વૈપાયનસૂત્રજાલબોધયિતા॥
હઠરાજમુખ્યયાગાનધિકારિવિભેદતઃ પ્રણમ્રેભ્યઃ ।
પ્રતિપાદયન્નજસ્રં હર્ષપ્રાગ્ભારતુન્દિલસ્વાન્તઃ॥ ૨૪॥

ઇતિ શૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતા ઉપદેશચતુર્વિંશતિઃ   સમ્પૂર્ણા ।

